
DORI VOSITALARIGA OID AXBOROTLARNI 
BUXGALTERIYA HISOBI VA HISOBOTLARIDA 
AKS ETTIRISH USLUBIYATINI 
TAKOMILLASHTIRISH
Yodgorov Xushvakt Mansurovich
Samarqand iqtisodiyot va servis instiuti
mustaqil tadqiqotchisi
Email:yodgorovkhushvaqt@gmail.com
ORCID: 0009-0000-1926-4610

Abstract. This article develops procedures for reflecting the results of the sale of pharmaceutical products 
in the accounting records of enterprises, including the cost of medicines sold and the revenue generated 
from the sale of these products. These procedures are substantiated on the basis of the chart of accounts 
and accounting entries recommended by the author. The article also develops scientific and methodological 
recommendations for presenting sales results in the statement of financial results of pharmaceutical 
manufacturing enterprises. In addition, the expected results of implementing these recommendations in the 
practical activities of pharmaceutical industry enterprises are scientifically substantiated.

Keywords: medicines, pharmaceutical manufacturing enterprises, pharmaceutical production processes, 
accounting for pharmaceutical production processes, International Financial Reporting Standards, statement 
of financial results.

Annotatsiya. Ushbu maqolada korxonalarda dori vositalarini sotish natijalarini buxgalteriya hisobida aks 
ettirish, jumladan, sotilgan dori vositalari tannarxi hamda mazkur mahsulotlarni sotishdan olingan daromadlarni 
hisobga olish tartiblari ishlab chiqilgan va muallif tomonidan tavsiya etilgan schyotlar rejasi hamda buxgalteriya 
yozuvlari asosida asoslangan. Shuningdek, maqolada dori vositalari ishlab chiqaruvchi korxonalarda sotish 
natijalarini moliyaviy natijalar to‘g‘risidagi hisobotda aks ettirish bo‘yicha ilmiy-uslubiy tavsiyalar ishlab chiqilgan. 
Ushbu tavsiyalarni farmatsevtika sanoati korxonalari amaliyotiga joriy etish natijasida erishilishi kutilayotgan 
natijalar ilmiy jihatdan asoslangan.

Kalit so‘zlar: dori vositalari, dori vositalari ishlab chiqaruvchi korxonalar, dori vositalari ishlab chiqarish 
jarayonlari, dori vositalari ishlab chiqarish jarayonlari hisobi, Moliyaviy hisobotning xalqaro standartlari, 
moliyaviy natijalar to‘g‘risidagi hisobot.

Аннотация. В статье разработаны процедуры отражения результатов реализации лекарственных 
средств в бухгалтерском учете предприятий, включая себестоимость реализованных лекарственных 
средств и доходы, полученные от их реализации. Данные процедуры обоснованы на основе 
предложенных автором плана счетов и бухгалтерских проводок. Кроме того, в статье разработаны научно-
методические рекомендации по отражению результатов реализации в отчете о финансовых результатах 
фармацевтических производственных предприятий. Научно обоснованы также ожидаемые результаты 
внедрения предложенных рекомендаций в практическую деятельность предприятий фармацевтической 
промышленности.

Ключевые слова: лекарственные средства, фармацевтические производственные предприятия, 
процессы производства лекарственных средств, бухгалтерский учет процессов производства 
лекарственных средств, Международные стандарты финансовой отчетности, отчет о финансовых 
результатах.

K I R I S H
Jahonda dori vositalari ishlab chiqarish sanoati sog‘liqni saqlash sohasining eng muhim tarmoqlaridan biri 

hisoblanadi. Statistik ma’lumotlarga ko‘ra, jahonda dori vositalari ishlab chiqarish faoliyati bilan shug‘ullanuvchi 
12 mingdan ortiq subyekt ro‘yxatga olingan bo‘lib, ushbu korxonalar tomonidan har yili 60 milliarddan ortiq 

retsept bilan va retseptsiz beriladigan dori vositalari ishlab chiqariladi. Shuningdek, ushbu manbaga ko‘ra, 
butun dunyoda “farmatsevtika mahsulotlari ishlab chiqarish bozori hajmi 2024-yilda 607,38 million AQSH 
dollarini tashkil etdi va 2033-yilga kelib 782,05 million AQSH dollariga yetishi kutilmoqda, bu esa 2025-yildan 
2033-yilgacha yillik o‘sish sur’ati 3,21 foizni tashkil etishini anglatadi” [1].

Raqamlar tahlilidan xulosa qilib aytish mumkinki, jahonda ro‘y berayotgan globallashuv sharoitida dori 
vositalari ishlab chiqarish sanoati eng tez rivojlanib borayotgan hamda mazkur tarmoqda faoliyat ko‘rsatayotgan 
korxonalar daromadlari tizimli ravishda oshib borayotgan sohalardan biriga aylanmoqda. Dori vositalari ishlab 
chiqaruvchi korxonalar daromadlarining oshishi natijasida ushbu korxonalarning foyda ko‘rsatkichlari ham 
mos ravishda ortib boradi. Shuning uchun butun dunyoda, jumladan, Respublikamizda dori vositalari ishlab 
chiqarish korxonalarining moliyaviy natijalarga oid ko‘rsatkichlarini buxgalteriya hisobi va hisobot shakllarida, 
jumladan, korxonalarning moliyaviy natijalarini yoritib beruvchi moliyaviy hisobotlarda haqqoniy aks ettirish 
bugungi kunning dolzarb vazifalaridan biriga aylanib bormoqda.

M A V Z U G A  O I D  A D A B I Y O T L A R  S H A R H I
Izlanishlarimiz davomida korxonalarda moliyaviy natijalar to‘g‘risidagi hisobotni yuritishning ilmiy-amaliy 

tomonlarini tadqiq etishni lozim deb topdik. Moliyaviy hisobotlarni taqdim etishning konseptual asosida 
“Daromadlar va xarajatlar tashkilot faoliyatining moliyaviy natijalari bilan bog‘liq bo‘lgan moliyaviy hisobot 
elementlari hisoblanadi. Moliyaviy hisobot foydalanuvchilari uchun tashkilotning moliyaviy holati to‘g‘risidagi 
hamda uning moliyaviy natijalari to‘g‘risidagi ma’lumot zarur” [2], deb keltirilgan.

“Moliyaviy hisobotni taqdim etish” 1-son BHXSning 82-qismining “a” bandida foyda yoki zarar va boshqa 
daromadlar to‘g‘risidagi hisobotda yoritilishi lozim bo‘lgan axborotlar qatorida “tushum” ko‘rsatkichi ko‘rsatilgan 
bo‘lib, “daromad yoki xarajat moddalari muhim bo‘lsa, tashkilot ularning xarakterini va summasini alohida yoritib 
berishi lozim” [3], deb keltirilgan.

A. Z. Avloqulov bevosita moliyaviy natijalar to‘g‘risidagi hisobotni takomillashtirishga qaratilgan ilmiy 
izlanishlarni olib borgan bo‘lib, olimning ilmiy ishlarida “moliyaviy natijalar to‘g‘risidagi hisobotning ishonchliligini 
ta’minlash maqsadida buxgalteriya hisobi axborotlarining sifatini oshirish yo‘nalishlari ishlab chiqilgan 
bo‘lib, moliyaviy natijalarni xo‘jalik yurituvchi subyektlar tomonidan xalqaro standartlar talablari darajasida 
shakllantirishda organik balansning samarasi aniqlangan va undan foydalanish mexanizmi taklif etilgan” [4].

N. B. Abdusalomova o‘zining ilmiy izlanishlarini metallurgiya tarmoqlari korxonalari misolida amalga 
oshirgan. Olima tomonidan moliyaviy natijalar elementlarini hisob hamda hisobotlarda aks ettirish, ularni 
nazorat va tahlil qilish bo‘yicha izlanishlar olib borilgan [5].

B. F. Boronov moliyaviy aktivlarni sotish natijasida olingan daromad va xarajatlarni moliyaviy natijalar 
to‘g‘risidagi hisobotda yoritishning xorij tajribasi hamda ushbu ko‘rsatkichlarni Moliyaviy hisobotning xalqaro 
standartlari bo‘yicha hisobotlarda yoritishning muammo va yechimlariga doir izlanishlarni amalga oshirgan 
[6]. Shuningdek, yog‘-moy mahsulotlari ishlab chiqaruvchi korxonalarda moliyaviy natijalar to‘g‘risidagi 
hisobot ko‘rsatkichlarini yoritishning ilmiy-amaliy masalalari hamda mazkur moliyaviy hisobot shaklini 
takomillashtirishning uslubiy tartiblari ishlab chiqilgan [7].

T A D Q I Q O T  M E T O D O L O G I YA S I . 
Dori vositalariga oid axborotlarni buxgalteriya hisobi va hisobotlarida aks ettirish uslubiyatini 

takomillashtirish bo‘yicha mazkur maqolada ilmiy abstraksiyalash, iqtisodiy tahlil, monografik kuzatuv, 
qiyoslash, induksiya va deduksiya kabi usullardan foydalanilgan.

T A H L I L  V A  N A T I J A L A R
Dori vositalari ishlab chiqarish korxonalarida dori vositalarini sotish jarayonlari natijalari 9010-“Tayyor 

mahsulotlarni sotishdan daromadlar” va 9110-“Sotilgan tayyor mahsulotlarning tannarxi” buxgalteriya hisobi 
schyotlar rejasida hisobga olinadi. Dori vositalari sanoati korxonalarida ishlab chiqariladigan tayyor mahsulot 
turlari ko‘p bo‘lishiga qaramasdan, ushbu mahsulotlarni sotish jarayonlarining buxgalteriya hisobida aks 
ettirilishi umumiy tarzda yuqorida keltirilgan schyotlar rejasi orqali amalga oshiriladi. Bu esa dori vositalariga 
oid sotish jarayonlari natijalarining moliyaviy hisobotlarda atroflicha va kengroq yoritilishi bo‘yicha ma’lum bir 
cheklovlarni yuzaga keltiradi. Shuning uchun dori vositalari ishlab chiqarish korxonalarida dori vositalarini 
sotish jarayonlariga oid natijalarni buxgalteriya hisobida aks ettirish bo‘yicha quyidagi ilmiy tavsiyalar ishlab 
chiqildi. Jumladan:

Dori vositalarini sotish jarayonlari natijasida olingan daromadlar buxgalteriya hisobini yuritish 
bo‘yicha ilmiy tavsiyalar:

9010-“Dori vositalarini sotishdan olingan daromadlar”;
9011-“Birlamchi qadoqlanadigan infuzion dori vositalarini sotishdan olingan daromadlar”;
9012-“Ikkilamchi qadoqlanadigan infuzion dori vositalarini sotishdan olingan daromadlar”;
9013-“Birlamchi qadoqlanadigan tabletka va kapsula shaklidagi dori vositalarini sotishdan olingan 

daromadlar”;
9014-“Ikkilamchi qadoqlanadigan tabletka va kapsula shaklidagi dori vositalarini sotishdan olingan 

daromadlar”;
9015-“Birlamchi qadoqlanadigan boshqa shakldagi dori vositalarini sotishdan olingan daromadlar”;
9016-“Ikkilamchi qadoqlanadigan boshqa shakldagi dori vositalarini sotishdan olingan daromadlar”.

Dori vositalarini sotish jarayonlari natijasida sotilgan dori vositalari tannarxi buxgalteriya hisobini 
yuritish bo‘yicha ilmiy tavsiyalar:

9110-“Sotilgan dori vositalari tannarxi”;
9111-“Sotilgan birlamchi qadoqlanadigan infuzion dori vositalari tannarxi”;
9112-“Sotilgan ikkilamchi qadoqlanadigan infuzion dori vositalari tannarxi”;
9113-“Sotilgan birlamchi qadoqlanadigan tabletka va kapsula shaklidagi dori vositalari tannarxi”;
9114-“Sotilgan ikkilamchi qadoqlanadigan tabletka va kapsula shaklidagi dori vositalari tannarxi”;
9115-“Sotilgan birlamchi qadoqlanadigan boshqa shakldagi dori vositalari tannarxi”;
9116-“Sotilgan ikkilamchi qadoqlanadigan boshqa shakldagi dori vositalari tannarxi”.
Biz tomonimizdan tavsiya etilgan dori vositalarini sotish jarayonlariga oid schyotlar rejasining boshqa 

schyotlar bilan bog‘lanishi quyidagi jadval ko‘rinishida yoritildi (1-jadvalga qarang):
1-jadval.

Korxonalarda dori vositalarini sotish jarayonlari buxgalteriya hisobini yuritish bo‘yicha 
tavsiya etilgan schyotlar rejasining buxgalteriya yozuvlarida qo‘llanilishi [8].

№ Operatsiya mazmuni Debet Kredit

1 Birlamchi qadoqlanadigan infuzion dori vositalari sotildi
4010 9011

9111 2811

2 Ikkilamchi qadoqlanadigan infuzion dori vositalari sotildi
4010 9012

9112 2812

3 Birlamchi qadoqlanadigan tabletka va kapsula shaklidagi dori vositalari sotildi
4010 9013

9113 2821

4 Ikkilamchi qadoqlanadigan tabletka va kapsula shaklidagi dori vositalari sotildi
4010 9014

9114 2824

5 Birlamchi qadoqlanadigan boshqa shakldagi dori vositalari sotildi
4010 9015

9115 2831

6 Ikkilamchi qadoqlanadigan boshqa shakldagi dori vositalari sotildi
4010 9016

9116 2832

Dori vositalarini sotish jarayonlari natijalarini aks ettirish uchun biz tomonimizdan tavsiya etilgan schyotlar 
rejasi va ularning qo‘llanilishi dori vositalari ishlab chiqarish korxonalarida axborotlar shaffofligini ta’minlashga, 
moliyaviy natijalar ko‘rsatkichlarini boshqarish va nazorat qilishga xizmat qiladi, deb hisoblaymiz.

Maqola doirasida dori vositalarini sotish jarayonlari natijalarini moliyaviy natijalar to‘g‘risidagi hisobotda aks 
ettirishga doir ilmiy tavsiyalar ishlab chiqish lozim deb topildi. Ushbu tavsiyalar quyida keltirilgan (2-jadvalga 
qarang):

2-jadval.
“Temur Med Farm” MCHJ dori vositalari ishlab chiqarish korxonasining moliyaviy natijalar to‘g‘risidagi 

hisobotida aks ettiriladigan dori vositalariga oid axborotlar qamrovini kengaytirish bo‘yicha tavsiyalar [9].
2026-yil 1-yanvar holatiga, ming so‘mda

Ko‘rsatkichlar nomi Satr 
kodi

Hisobot davrida
Daromadlar 

(foyda)
Xarajatlar 
(zararlar)

1 2 5 6
Dori vositalarini sotishdan sof tushum, shu jumladan: 010 193 365 049 x

Birlamchi qadoqlanadigan infuzion dori vositalarini sotishdan sof tushum 011 12 904 667 x
Ikkilamchi qadoqlanadigan infuzion dori vositalarini sotishdan sof tushum 012 132 947 616 x
Birlamchi qadoqlanadigan tabletka va kapsula shaklidagi dori vositalarini 

sotishdan sof tushum 013 11 967 370 x

Ikkilamchi qadoqlanadigan tabletka va kapsula shaklidagi dori vositalarini 
sotishdan sof tushum 014 35 545 396 x

Birlamchi qadoqlanadigan boshqa shakldagi dori vositalarini sotishdan sof 
tushum 015 x

Ikkilamchi qadoqlanadigan boshqa shakldagi dori vositalarini sotishdan 
sof tushum 016 x

Sotilgan dori vositalari tannarxi, shu jumladan: 020 x 64 201 961
Sotilgan birlamchi qadoqlanadigan infuzion dori vositalari tannarxi 021 x 4 619 005
Sotilgan ikkilamchi qadoqlanadigan infuzion dori vositalari tannarxi 022 x 46 622 744

Sotilgan birlamchi qadoqlanadigan tabletka va kapsula shaklidagi dori 
vositalari tannarxi 023 x 3 988 611

Sotilgan ikkilamchi qadoqlanadigan tabletka va kapsula shaklidagi dori 
vositalari tannarxi 024 x 8 971 601

Sotilgan birlamchi qadoqlanadigan boshqa shakldagi dori vositalari 
tannarxi 025 x 0

Sotilgan ikkilamchi qadoqlanadigan boshqa shakldagi dori vositalari 
tannarxi 026 x 0

Dori vositalarini sotishning yalpi foydasi (zarari) (satr.010-020) 030 129 163 088 0
Infuzion dori vositalarini sotishning yalpi foydasi (zarari) 031 94 610 534 0

Tabletka va kapsula shaklidagi dori vositalarini sotishning yalpi foydasi 
(zarari) 032 34 552 554 0

Boshqa shakldagi dori vositalarini sotishning yalpi foydasi (zarari) 033 0 0
Asosiy faoliyatning foydasi (zarari) (satr. 030-040+090) 100 97 754 979 0

Umumxo‘jalik faoliyatining foydasi (zarari) (satr. 100+110-170) 220 96 843 677 0
Foyda solig‘ini to‘lagunga qadar foyda (zarar) (satr. 220+/-230) 240 96 843 677 0

Hisobot davrining sof foydasi (zarari) (satr. 240-250-260) 270 79 515 809 0

Biz tomonimizdan ishlab chiqilgan ushbu ilmiy tavsiyalar buxgalteriya hisobotlarining dori vositalariga oid 
axborotlar qamrovini yanada kengaytirishga imkoniyat beradi, deb hisoblaymiz.

X U L O S A  V A  T A K L I F L A R
Dori vositalari sanoati korxonalarida sotish jarayonlari natijalarini buxgalteriya hisobida aks ettirish hamda 

moliyaviy natijalar to‘g‘risidagi hisobotning axborot qamrovini kengaytirish bo‘yicha ishlab chiqilgan mazkur 
ilmiy tavsiyalar dori vositalari ishlab chiqarish korxonalarida buxgalteriya hisobi va moliyaviy hisobotlarning 
shaffofligini oshirishga xizmat qiladi. Maqola doirasida biz tomonimizdan ishlab chiqilgan mazkur tavsiyalar 
quyidagi xususiyatlarga ega:

Birinchidan, dori vositalarini sotish natijalari moliyaviy natijalar to‘g‘risidagi hisobotning bir qancha 
ko‘rsatkichlariga ta’sir qiladi. Xususan, moliyaviy hisobotda asosiy faoliyatga doir operatsiyalar tarkibida dori 
vositalarini sotishdan olingan daromadlar hamda sotilgan dori vositalari tannarxini aks ettirish bo‘yicha amaldagi 
tartibda bittadan satr keltirilgan. Fikrimizcha, dori vositalari ishlab chiqarish korxonalarida ushbu ko‘rsatkichlarning 
axborot qamrovini kengaytirish va har bir mahsulot bo‘yicha olingan daromadlarni alohida satrlarda aks ettirish 
lozim. Biz tomonimizdan ishlab chiqilgan hamda dori vositalari ishlab chiqarish korxonalariga tavsiya etilgan 
mazkur hisobotda aynan ushbu jihatlar hisobga olindi.

Ikkinchidan, moliyaviy hisobotning asosiy elementlaridan biri “foyda” ko‘rsatkichi hisoblanib, moliyaviy 
natijalar to‘g‘risidagi hisobotda 5 ta foyda ko‘rsatkichini yoritishga doir satrlar ishlab chiqilgan. Korxonalarda 
dori vositalari tannarxi sotish jarayonlari natijalariga, jumladan, sotishning yalpi foyda yoki zarar ko‘rsatkichiga 
ta’sir ko‘rsatadi. Shu bois, ushbu ko‘rsatkichning muhimligini hisobga olgan holda, korxonalarda dori vositalarini 
sotishning yalpi foydasi yoki zarari hisobotlarda dori vositalarining har bir guruhi bo‘yicha alohida satrlarda aks 
ettirilishi yuzasidan ilmiy-uslubiy tavsiyalar ishlab chiqildi.

Uchinchidan, foyda solig‘i hisobotini to‘g‘ri tayyorlash va uni o‘z vaqtida taqdim etish dori vositalari ishlab 
chiqarish korxonalari oldida turgan eng asosiy vazifalardan biri hisoblanadi. Mazkur hisobotda ishlab chiqarilgan 
har bir mahsulot tannarxi va uning sotish bahosi o‘z aksini topishi lozim bo‘lib, ana shu ikki ko‘rsatkich o‘rtasidagi 
farq ayrim hollarda teskari, ya’ni sotilgan mahsulot tannarxi uning sotish bahosidan yuqori bo‘lib qolishi mumkin. 
Bunday vaziyatlar ishlab chiqarish korxonalarida qo‘shimcha foyda solig‘i hisoblanishiga olib kelishi mumkin. 
Shu bois, korxona moliyaviy natijalarini yoritishda har bir mahsulotni sotishdan olingan foyda yoki zarar aniq 
aks ettirilsa, foyda solig‘i hisobotini tezkor va aniq tayyorlashga, shuningdek, ushbu hisobot shakli bilan foyda 
solig‘i hisobotini o‘zaro solishtirishga imkoniyat yaratadi.

